
ABSTRAK 

 
Malaysia terdiri daripada masyarakat yang mempunyai pelbagai latar belakang budaya serta agama 

berdasarkan sejarah bagaimana terbentuknya negara Malaysia pada hari ini. Namun begitu, agama Islam 

tetap diangkat sebagai agama rasmi berdasarkan Perkara 3(1) di dalam Perlembagaan Persekutuan. Hal ini 

kerana, agama Islam merupakan agama yang dianuti secara majoriti juga merupakan agama yang dianuti 

oleh ketua negara yang terdiri daripada istitusi kesultanan di negara ini secara turun-temurun sejak berkurun 

lamanya. Bagi masyarakat non-Muslim pula, mereka bebas untuk menganuti mana-mana agama secara 

damai. Sebagai sebuah negara Islam, tulisan ini ingin melihat dengan lebih mendalam berkenaan persepsi 

yang telah terbina dalam masyarakat minoriti iaitu non-Muslim terhadap dakwah. Dakwah atau proses 

Islamisasi merupakan suatu misi yang mulia serta dijalankan secara berterusan bagi menyahut juga 

menyambung perjuangan Baginda Rasulullah s.a.w., para sahabat, para tabi’in, tabi’ tabiin, ulama’ serta 

aulia’ dalam mentauhidkan Allah s.w.t. Kajian yang dijalankan adalah berdasarkan kajian perpustakaan.  

 

Kata kunci: Agama, Dakwah, Persepsi, Bukan Islam 

 

 

1. PENGENALAN 

Negara kita iaitu Malaysia terdiri daripada pelbagai lapisan masyarakat yang terdiri daripada 

bangsa, agama dan budaya yang berbeza. Islam dan Melayu bumiputera merupakan agama 

juga bangsa majoriti masyarakat Malaysia. Sebagai sebuah negara Islam, kita memegang 

prinsip yang diajarkan oleh agama Islam iaitu untuk menerima kehadiran agama lain serta 

berbuat baik sesama manusia. Oleh yang demikian, kertas kerja ini ditulis bertujuan untuk 

melihat apakah persepsi masyarakat non-Muslim terhadap dakwah Islam sepanjang mereka 

menetap di bumi Malaysia sebagai masyarakat minoriti.  

 
Persepsi merupakan suatu gambaran, pandangan, tanggapan atau bayangan dalam hati atau 

fikiran tentang sesuatu  (Dewan Bahasa & Pustaka, 2016). Menurut pendapat ahli-ahli 

psikologi, seseorang itu akan membentuk persepsi yang positif terhadap sesuatu idea atau 

perkara yang mempunyai kelebihan atau keistimewaan serta dapat menarik minat, citarasa, 

motivasi dan pengalamannya. Begitu juga sebaliknya, seseorang itu akan membentuk 

persepsi yang negatif jika sesuatu idea atau perkara tersebut tidak menarik minat, citarasa, 

motivasi dan pengalamannya (Ahmad Redzuwan & Badlihisham, 2003). 

 

Albers (1974) dalam Ahmad Redzuwan & Badlihisham (2003) pula berpendapat perbezaan-

perbezaan persepsi di kalangan individu adalah disebabkan oleh beberapa pemboleh ubah 

seperti umur, jantina, pendidikan, faktor psikologi seperti ekonomi, tempat tinggal, 

kepentingan organisasi, agama, personaliti dan sebagainya. Manakala Walter (1974) 

menyebut bahawa persepsi pada keseluruhannya merupakan suatu proses di mana seseorang 

individu memilih, menyusun dan menginterpretasikan rangsangan yang wujud di dalam 

persekitarannya kepada suatu gambaran yang tersusun dan memberi erti kepada dirinya. 

Berdasarkan pengertian di atas, kita dapat lihat bahawa persepsi boleh membawa kepada dua 

bentuk iaitu persepsi positif juga persepsi negatif. 

 

Dakwah pula menurut kamus dewan bahasa dan pustaka edisi kedua bermaksud penyebaran 

ajaran sesuatu agama. Manakala. di dalam kamus Lisān al-‘Arab, dakwah bermaksud 

memanggil, menjemput, meminta pertolongan (alistighāthah), memohon, menyeru, ibadah, 

menyeru kepada tauhid dan pujian (al-thanā’), memohon keampunan (maghfirah) dan kasih 

sayang (al-rahmah), memohon pertolongan untuk kehidupan dunia dan keinginan kepada 

Allah s.w.t (al-raghbah ila Allah s.w.t) (Ibn Manzur & Jamaluddin Muhammad, 1968). 

Dalam kamus Mu‘jam al-Ṭ ullāb dakwah bermaksud menjemput untuk sesuatu seperti 

makan dan minum (Shawiriyy & Jarjis Hamam, 1995). 
 

Proses dakwah Islam di Malaysia bukanlah suatu perkara baharu. Malah, proses ini telah 

wujud sejak beratus-ratus tahun dahulu hasil daripada pelbagai faktor antaranya ialah 

perdagangan, perkahwinan dan lain-lain. Sebagai masyarakat Muslim di Malaysia, kajian ini 

ingin melihat dengan lebih mendalam berkenaan dengan tanggapan atau pemikiran rakyat 

non-Muslim terhadap Islam di sini secara keseluruhan. 

 

2. KEDATANGAN ISLAM DI MALAYSIA 

Berdasarkan sejarah Melayu, kerajaan Melaka dikatakan mempunyai suasana pentadbiran 

dan politik yang teguh dan stabil. Selepas Parameswara sebagai pemerintah negeri Melaka 

memeluk agama Islam yang kemudiannya dikenali sebagai Megat Iskandar Shah, seluruh isi 

istana juga masyarakat Melayu yang terkenal dengan sifat kesetiaan kepada Raja semuanya 

memeluk agama Islam. Disebabkan ini, perkembangan Islam di seluruh Nusantara amatlah 

memberangsangkan sehingga Melaka diletakkan sebagai pusat penyebaran Islam di rantau 

ini. Kemudiannya, kedudukan ajaran Islam semakin mengukuh pada era pemerintahan 

Sultan Muzaffar Syah, Sultan Mansur Syah dan juga Sultan Alauddin Riayat Syah 

(Shaharuddin Pangilun & Farhah Zaidar, 2017). 

 

Penyebaran agama Islam ke Selangor pula berlaku apabila penguasaan kerajaan Melaka 

semakin berkembang dan meluas pada abad ke-15 hingga menguasai daerang Klang, Jeram, 

Langat, Jugra dan Kuala Selangor. Oleh yang demikian, dengan penguasaan ini, Baginda 

akhirnya menghantar pendakwah-pendakwah bagi menyebarkan agama Islam ke daerah-

daerah tersebut dan mendapat sambutan yang baik di kalangan masyarakat tempatan. 

Perkembangan Islam kemudiannya terus tersebar ke daerah Beruas, Manjung dan Hulu 

Perak di Perak pada pemerintahan Sultan Mahmud Syah (Shaharuddin Pangilun & Farhah 

Zaidar, 2017).  

 

Mohd. Jamil Mukmin, 2014 (dalam Shaharuddin Pangilun & Farhah Zaidar, 2017) 

menyebut di Johor, berlaku penyebaran agama Islam di sana dan di kepulauan Riau pada 

awal kurun ke- 16 seperti di daerah Wurawuri, Hujung Mendili, Sayong, Seluang, Muar, 

Pulau Tinggi, Pulau Pemanggil, Pulau Laut dan Pulau Tioman. Seterusnya, penyebaran 

Islam ke negeri Pahang berlaku melalui proses peluasan kerajaan Melaka pada era 

pemerintahan Sultan Mansur Syah. Di Kedah pula, dipercayai agama Islam telah bertapak 

sejak abad ketujuh atau awal ke-10 Masihi lagi berdasarkan bukti perjumpaan batu nisan 

milik Sheikh Abdul Kadir Ibn Husin Shah Alam. Di atas batu nisan tersebut, tercatat tarikh 

29 atau 290 Hijrah bersamaan 651M atau 920M. Berdasarkan bukti ini, Islam telah bertapak 

di Kedah lebih awal berbanding perkembangan agama Islam di Terengganu, Kelantan dan 

Melaka. 

Kedatangan Islam telah wujud pada abad ke-14 di Terengganu melalui aktiviti perdagangan 

yang dilakukan oleh pedagang-pedagang Arab, India dan China di Kuala Berang. Penemuan 

batu bersurat yang berbahasa Melayu dengan tulisan jawi oleh Saiyed Husin bin Ghulam Al-

Bukhari pada tahun 1902 di daerah Kampung Buloh, Kuala Berang, Ulu Terengganu 

menjadi bukti kewujudan perkembangan agama Islam di sana (Shaharuddin Pangilun & 

Farhah Zaidar, 2017). Bagi negeri Kelantan pula, terdapat pendapat bahawa pengislaman 

negeri Kelantan datangnya dari negeri Patani. Sejak akhir abad ke- 2 Hijrah atau abad ke-7 

Masihi telah datang pedagang Arab ke Patani yang kemudian menjadi asimilasi 

perkahwinan dengan orang-orang Melayu, dan dipercayai, sekali gus mereka menyebarkan 

Islam di pantai Timur Semenanjung Tanah Melayu. Dikatakan seorang bangsa Arab 

bernama Sheikh Ali Abdullah yang dahulunya tinggal di Patani, mengislamkan raja 

Kelantan. Pengakuan pembesar Kelantan, Haji Nik Mahmud Nik Ismail tentang pertemuan 

mata wang tahun 577 Hijrah atau 1181 Masihi,tulisan dengan angka Arab, juga tertulis 

dengan huruf Arab sebelah menyebelah mata wang itu masing-masing dengan ‘al-Julusul 

Kalantan’ dan ‘al-Mutawakkal ‘alallah’. Sekitar tahun 1150 Masihi, datang seorang Sheikh 

dari Patani menyebarkan Islam di Kelantan (Wan Mohd Shaghir Abdullah, 2008). 

 

3. KEDUDUDUKAN AGAMA ISLAM DI MALAYSIA 

Pemilihan agama Islam sebagai agama persekutuan boleh didasarkan kepada fakta sejarah 

yang menunjukkan agama Islam telah bertapak lama di Tanah Melayu. Berdasarkan sejarah 

Malaysia, raja dan rakyat negeri Melaka telah memeluk agama Islam sebelum abad ke-15 

Masihi lagi. Bukti yang jelas seperti penerapan idea-idea Islam dalam kehidupan masyarakat 

Melayu di Melaka sehinggakan orang bukan Islam yang memeluk agama Islam dianggap 

sebagai ‘masuk Melayu’. Hal ini jelas menunjukkan bahawa Islam telah bertapak kukuh 

sejak awal lagi di Tanah Melayu (Abdull Rahman et al, 2009). 

 

Disebutkan di dalam Perlembagaan Persekutuan Perkara 3(1) bahawa Islam ialah agama 

bagi Persekutuan; tetapi agama-agama lain boleh diamalkan dengan aman dan damai di 

mana-mana Bahagian Persekutuan. Bagi Perkara 3(2) pula, disebutkan bahawa di dalam 

tiap-tiap negeri selain negeri-negeri yang tidak mempunyai Raja, kedudukan Raja sebagai 

Ketua agama Islam di negerinya mengikut cara dan setakat yang diakui dan ditetapkan oleh 

Perlembagaan Negeri itu, dan tertakluk kepada Perlembagaan itu, segala hak, keistimewaan, 

prerogatif dan kuasa yang dinikmati olehnya sebagai Ketua agama Islam, tidaklah tersentuh 

dan tercacat; tetapi dalam apa-apa perbuatan, amalan atau upacara berkenaan dengannya 

Majlis Raja-Raja telah bersetuju bahawa perbuatan, amalan atau upacara itu patut diperluas 

ke suluruh Persekutuan, setiap Raja lain hendaklah atas sifatnya sebagai Ketua agama Islam 

membenarkan Yang di-Pertuan Agong mewakilinya. 

 

Namun yang demikian, walaupun Islam diisytiharkan sebagai agama rasmi seperti yang 

diperuntukkan di dalam Perlembagaan Persekutuan, Islam hanyalah terhad sebagai agama 

rasmi dan undang-undangnya masih bersifat sivil, lanjutan daripada penjajahan Inggeris. 

Namun demikian, hal ini tidak bermakna pemerintah tidak boleh menerapkan nilai-nilai 

Islam ke dalam dasar-dasar pembangunannya serta strategi-strategi perancangannya (Abdul 

Aziz Bari, 2006). 

 

Menurut Zamri Hashim (2018) iaitu Timbalan Mufti Perak pula, beliau menekankan bahawa 

semua pihak berkepentingan perlu akur dengan kedudukan Islam sebagai agama negara dan 

mempunyai martabat tertinggi serta istimewa dalam susuk tubuh negara ini. Hal ini sangat 

wajar kerana Islam telah melatari sejarah rantau ini dan sangat kukuh terpasak dalam 

kalangan orang Melayu. Seperti yang disebut berkenaan dengan Perkara 3(1) di atas, Islam 

telah diperuntukkan sebagai agama persekutuan. Namun, pada masa yang sama, agama lain 

boleh diamalkan dengan damai. Perkara 11 (1) pula menyebutkan bahawa: “Tiap-tiap orang 

berhak menganuti dan mengamalkan agamanya dan, tertakluk kepada Fasal (4), 

mengembangkannya”. Berdasarkan peruntukan ini, jelas membuktikan orang Islam berhak 

menganuti dan mengamalkan agama Islam sebagai cara hidup. Fasal (4) pula menyebut 

undang-undang boleh dibuat untuk mengawal atau menyekat pengembangan apa-apa iktikad 

atau kepercayaan agama lain terhadap umat Islam.  
 

4. PERSEPSI NON-MUSLIM TERHADAP DAKWAH ISLAM 

Seperti yang disebut sebelum ini, persepsi terbahagi kepada dua, iaitu persepsi positif dan 

juga persepsi negatif. Dalam proses dakwah Islam di Malaysia, tanggapan positif dan negatif 

oleh masyarakat non-Muslim berlaku. Abdull Rahman el at (2009) menyebutkan bahawa 

perubahan yang berlaku di Malaysia pada waktu ini iaitu dengan proses dakwah Islam cukup 

merisaukan masyarakat bukan Islam. Hal ini diakui oleh Setiausaha Majlis Uskup-Uskup 

Katolik Malaysia, Brother Augustine Julian. Beliau mengatakan bahawa isu Islamisasi yang 

wujud ketika ini memang membimbangkan penganut bukan Islam. Proses penyebaran 

dakwah Islam ini menurut beliau mencabar fasal di dalam Perlembagaan Persekutuan iaitu 

kebebasan beragama kepada rakyat Malaysia.  Beliau juga melahirkan kerisauan terhadap 

masa depan cara hidup dan budaya masyarakat bukan Islam yang semakin terhakis akibat 

daripada proses ini. Penganut agama Kristian, Buddha, Hindu dan lain-lain berasa terancam 

dan bingung dengan masa depan agama serta budaya mereka.  

 

Abdull Rahman el at (2009) juga menyebut berkenaan isu berkaitan negara Malaysia 

diletakkan sebagai negara Islam dilihat sebagai kurang disenangi oleh masyarakat bukan 

Islam di Malaysia. Menurut Lee Ban Chen iaitu penulis buku ‘Bumi di Pijak’, penubuhan 

negara Islam di negara ini tidak praktikal jika diambil kira faktor-faktor seperti jaminan 

Perlembagaan Persekutuan bahawa negara Malaysia merupakan negara sekular. Penulis juga 

menyebut bahawa masyarakat Malaysia terdiri daripada 40% masyarakat bukan Islam. Oleh 

hal yang demikian, bagi meletakkan negara Malaysia sebagai negara Islam adalah tidak 

wajar. Baginya, sebagai negara Islam, ianya akan menimbulkan percanggahan dengan nilai-

nilai sejagat zaman kini, seperti ideologi-ideologi kesamarataan kedudukan jantina, agama, 

bangsa, hak-hak asasi manusia dan prinsip kebebasan dan demokrasi. 

 

Lee Ban Chen juga menimbulkan rasa bimbang masyarakat bukan Islam mengenai proses 

Islamisasi di dalam bukunya ‘Sejarah sebagai hakim muktamad’. Dari sudut politik, beliau 

menzahirkan rasa khuatir terhadap perlumbaan parti politik UMNO dan juga PAS dalam 

proses Islamisasi dan beranggapan bahawa mereka akan terus membahagikan rakyat 

Malaysia sebagai Islam dan bukan Islam dalam semua bidang. Selain itu, Lim Kit Siang juga 

turut mempersoalkan berkenaan dengan status negara Islam. Beliau menyebut bahawa 

Malaysia tidak boleh dijadikan sebagai negara Islam kerana kurang 60% penduduk di 

Malaysia yang beragama Islam. Beliau tetap menegaskan bahawa Malaysia ialah negara 

sekular dengan Islam sebagai agama rasmi. Beliau juga dilihat memberi contoh negara 

Indonesia yang mempunyai penduduk Islam yang terbesar di dunia sebagai sebuah republik 

sekular dengan lima agama yang diiktiraf secara rasmi. Berdasarkan pendapat-pendapat di 

atas Abdull Rahman el at (2009) menyebut bahawa maklum balas yang diberikan oleh 

beberapa tokoh di kalangan masyarakat bukan Islam ini mungkin tidak dapat mewakili 

pandangan keseluruhan masyarakat bukan Islam di Malaysia. Namun begitu, pandangan 

yang diberikan serba sedikit meletakkan gambaran sejauh mana penerimaan mereka 

terhadap proses dakwah Islamisasi yang sedang berkembang di negara ini. 

 

Selain itu, terdapat juga kajian terhadap suatu kaum bukan Islam di tempat-tempat yang 

berkaitan seperti kajian Ahmad Redzuwan dan Badlihisham (2003). Mereka telah 

menjalankan kajian berkenaan persepsi 100 responden masyarakat India terhadap Islam di 

Taman Kajang Utama dan Taman West Country. 100 orang responden tersebut terdiri 

daripada 60 orang lelaki dan 40 orang perempuan. Menurut pandangan masyarakat India 

terhadap agama Islam, hasil soal selidik, seramai 52 orang responden mengakui pernah 

membaca tentang Islam. 48 responden yang lain pula terdiri daripada mereka yang tidak 

pernah membaca tentang Islam dan berkemungkinan bahawa mereka memahami dan 

mengetahui tentang Islam melalui cara lain seperti pendengaran dan penglihatan. Kefahaman 

mereka terhadap Islam terserlah dengan pengakuan mereka bahawa kitab al-Quran bukanlah 

kitab ciptaan manusia. Malah, 56% menyatakan mereka bersetuju bahawa Islam adalah 

agama yang terakhir, manakala 20% menafikannya dan 24% tidak mengetahuinya. 

Kebanyakan responden juga mengakui konsep manusia sebagai hamba Tuhan dan 

membenarkan kewujudan makhluk lain seperti jin dan iblis. Mereka juga mempercayai 

bahawa makhluk seperti iblis dan syaitan berperanan untuk menyesatkan manusia. Daripada 

persoalan-persoalan yang diajukan oleh pengkaji, ianya menunjukkan bahawa masyarakat 

India di kedua-dua tempat ini mempunyai persepsi yang baik terhadap agama Islam. 

Peratusan mereka yang menandakan pada kolum ya atau sesuai jauh lebih tinggi berbanding 

peratusan bagi sebaliknya. 

 

Bagi skop perspektif terhadap umat Islam pula, data kajian menunjukkan bahawa 

masyarakat India di sini kebanyakannya pernah duduk berjiran dengan masyarakat Islam dan 

66%  responden mengatakan mereka tidak mengalami sebarang masalah hidup berjiran 

dengan orang Islam. Namun begitu, 20% daripanya mengatakan bahawa orang Islam tidak 

berperikemanusiaan, tidak jujur dan sombong. Hal ini berpunca daripada beberapa perkara 

seperti membuat bising dan mencetuskan masalah sensetif seperti mengganggu anjing-

anjing mereka. Dari sudut aktiviti daripada surau atau masjid yang berdekatan, kajian 

menunjukkan bahawa program-program yang diadakan seperti azan, ceramah, tazkirah dan 

sembahyang jemaah oleh umat Islam tidak mendatangkan masalah ketenteraman kepada 

mereka. Selain itu, apabila menyentuh persoalan status umat Islam secara umum, sesetengah 

mereka enggan mengaku bahawa umat Islam adalah umat yang terbaik berbanding dengan 

umat-umat lain. 42% daripada mereka enggan mengaku manakala 18% tidak bersetuju 

dengan status tersebut. Hal ini kerana, mereka melihat bahawa terdapat umat Islam yang 

tidak baik kerana ada umat Islam yang menghuni di dalam penjara dan ada jiran yang tidak 

baik tingkah lakunya. Kebanyakan mereka cuba meletakkan umat Islam setanding dengan 

umat-umat yang lain termasuk orang-orang Hindu sendiri. Oleh yang demikian, mereka juga 

tidak bersetuju jika meletakkan umat Islam sebagai pemimpin kepada umat yang lain. 

Malah, terdapat 62% responden mengatakan bahawa umat Islam sebagai umat yang ekstrem 

atau fundamentalis. Berbeza dengan dapatan kajian di atas, persoalan-persoalan berkenaan 

persepsi masyarakat India terhadap umat Islam masih lagi berada di tahap sederhana. Hal ini 

berkemungkinan kerana mereka seringkali melihat tingkah laku yang negatif yang dilakukan 

oleh umat Islam sendiri. 

 

Bagi kajian perspektif orang Cina terhadap agama Islam pula dilihat amat kompleks dan 

tidak hanya melibatkan satu faktor sahaja. Hal ini kerana, kesan daripada penjajahan 

Inggeris yang membawa dasar ‘divide and rules’ menyebabkan kewujudan streotaip, 

sentimen dan konflik yang telah berakar sejak dahulu lagi. Bangsa Cina melihat bahawa 

Melayu sangat berkait rapat dengan Islam sehingga majoriti daripada mereka mempunyai 

persepsi ‘masuk Islam, masuk Melayu’. Persepsi ini mungkin berlaku disebabkan oleh di 

dalam Perlembagaan Persekutuan Melayu ditafsirkan sebagai Islam.Tambahan pula, Asrul 

(2002), Ahmad Zaki (2008), Abdul Hadi (2002) dan Mohd Yusuf (2003) di dalam Mohd 

Azhar et al (2013) berpendapat bahawa orang bukan Islam di Malaysia memahami Islam 

menerusi individu daripada bangsa Melayu itu sendiri. Dalam konteks Malaysia, orang 

Melayu menjadi rujukan kepada agama Islam. Maka, secara tidak langsung, menurut Engku 

Ahmad Zaki (2008) dan Mohd Yusuf (2003) di dalam Mohd Azhar et al (2013), pengertian 

agama Islam difahami oleh orang bukan Islam menerusi penganutnya iaitu orang Melayu. 

Disebabkan hal di atas, orang Cina yang memeluk Islam tidak disukai oleh orang Cina di 

negara ini, sedangkan di negara China hampir 20 juta penduduk menganut agama Islam. 

Dengan ini, dapat kita faham di sini bahawa penduduk Cina di sini menyifatkan Islam 

disamakan dengan Melayu.  

 

Selain itu Mohd Azhar et al (2013) membawakan pandangan-padangan ahli akademik yang 

lain berkenaan streotaip masyarakat Cina masih negatif dan bersifat chauvinis terhadap 

Islam antaranya disebabkan oleh perbezaan adat resam, norma dan sistem nilai masyarakat 

antara bangsa Cina dan Melayu. Contohnya, seperti konsep penyembahan, dimana agama 

Islam menyembah Allah s.w.t. dan melarang penganutnya mensyirikkan Allah seperti 

menyembah patung. Orang Cina pula kebanyakannya menyembah patung dan roh nenek 

moyang mereka. Selain daripada itu, perbezaan daripada pemakanan kedua-dua orang Cina 

dan Melayu juga turut menyumbang dalam persepsi negatif terhadap Islam. Contohnya 

seperti orang Islam diharamkan makan khinzir dan binatang sembelihan selain daripada 

orang Islam. Sebaliknya, khinzir pula merupakan makan tradisi orang Cina. Disebabkan ini, 

masyarakat Islam tidak akan ke restoran Cina untuk menjamu selera. Kesan di atas 

perbezaan-perbezaan yang disebutkan, akhirnya lahirlah streotaip yang negatif dan bersifat 

chauvinis. 

 

5. CABARAN DALAM MENDEKATI MASYARAKAT NON-MUSLIM DI 

MALAYSIA  

Jika dilihat dengan perkembangan Malaysia pada hari ini, kita sebenarnya masih mampu 

berbangga kerana berjaya menyatukan pelbagai bangsa dan agama untuk bersama-sama 

bernaung dalam satu negara. Namun, harus kita sedari bahawa suasana harmoni ini bersifat 

relatif di mana keadaan ini boleh berubah pada bila-bila masa sahaja mengikut peredaran 

masa dan keadaan masyarakat (Khairul Azhar, 2016). Meskipun Malaysia dianggap sebagai 

sebuah negara majmuk, namun segelintir sarjana seperti Khoo Kay Kim di dalam (Mohd 

Azhar el at, 2013) menyatakan Malaysia berada dalam keadaan ‘worrying and fragile state’, 

manakala Shamsul Amri (dlm Mohd Azhar el at, 2013) pula menyatakan ‘tegang tapi stabil’. 

Terdapat pelbagai fasa dan cabaran yang dihadapi oleh masyarakat Islam di Malaysia dalam 

mendekati golongan non-Muslim di sini. Antaranya ialah; 

 

a) Sikap etnosentrisme (ethnocentrism) 

Salah satunya ialah apabila masyarakat Malaysia secara keseluruhannya kebanyakannya 

mengamalkan sikap etnosentrisme (ethnocentrism). Menurut kamus dewan edisi keempat, 

etnosentrisme bermaksud pandangan atau sikap yang mempercayai bahawa golongan atau 

kebudayaan etnik sendiri lebih unggul daripada golongan atau kebudayaan etnik lain. Di 

dalam Abdul Rauf el at (2012) menyebutkan laporan surat khabar The Star yang 

menyatakan bahawa hanya 52% golongan remaja Malaysia mempunyai kenalan atau rakan 

yang berlainan etnik. Hal ini akhirnya akan menyebabkan sikap etnosentrisme semakin 

menjadi dalam kalangan etnik tertentu. Sikap ini akan membuatkan suatu golongan kurang 

menghargai serta tidak cuba untuk memahami akan budaya lain. Selain itu, kajian lain juga 

dinyatakan bahawa di internet, masyarakat Malaysia hanya suka berinteraksi sesama etnik 

atau bangsa sendiri daripada bangsa lain. Sikap etnosentrisme ini kemudiannya akan 

melemahkan motivasi seseorang untuk berinteraksi dengan kelompok etnik lain. 

Sehinggakan Chandra Muzaffar di dalam Abdul Rauf el at (2012) menyebut bahawa 

masyarakat Malaysia ini lebih tepat disebut sebagai masyarakat etnosentrisme daripada 

disebut sebagai rasis. Bahayanya sikap etnosentrisme ini akan memupuk kepada masalah 

perkauman (communalism) yang negatif sehinggakan berkelakuan cauvinis. 

 

b) Kefahaman rendah masyarakat non-Muslim terhadap Islam 

Selain itu, kefahaman yang rendah oleh masyarakat non-Muslim terhadap ajaran Islam 

menimbulkan salah faham. Di dalam Abdull Rahman el at (2009), Professor Emeritus Tan 

Sri Dr. Khoo Kay Kim berpandangan ajaran Islam tidak banyak diberikan kepada orang 

bukan Islam. Ajaran Islam yang sampai kepada mereka hanyalah secara umum sahaja seperti 

tidak boleh minum arak, tidak boleh makan babi, sehingga perkataan babi pun takut untuk 

digunakan dan digantikan dengan perkataan khinzir. Apabila ini berlaku, maka orang bukan 

Islam akan memandang serong kepada agama Islam kerana mereka tidak memahami kenapa 

dan mengapa suatu perkara itu dilarang kerana tidak mendapat penjelasan yang terperinci.  

 

Dalam Abdull Rahman el at (2009) juga menyatakan suatu kajian yang dijalankan oleh 

Osman Chuah Abdullah (2005) terhadap 100 responden yang terdiri daripada masyarakat 

Cina yang bukan Islam mengenai kefahaman mereka mengenai Islam. Daripada 100 orang 

responden, 82 daripadanya menafikan Islam adalah salah satu cara hidup, 88 responden 

tidak mengetahui rukun Islam dan 84 responden juga tidak mengetahui mengenai rukun 

iman. Melalui responden yang sama, 61 orang daripada mereka menafikan Muhammad 

sebagai pesuruh Allah.  Kira-kira 72 daripada mereka mendakwa Islam hanyalah suatu 

agama yang sama seperti agama-agama yang lain. 90 responden pula menyatakan tiada 

orang Islam yang datang kepada mereka untuk memberi penerangan tentang Islam dan 80 

orang daripada mereka menyatakan Islam adalah agama yang ketinggalan zaman. 

 

Selain itu, suatu kajian lain yang dijalankan oleh Aminudin Ruskam al-Dawamy (2002) di 

dalam Abdull Rahman (2009) berkenaan perspektif masyarakat Cina berpelajaran terhadap 

agama Islam di Malaysia mendapati bahawa responden bersetuju masuk Islam bermakna 

menjadi Melayu, masuk Islam memutuskan hubungan keluarga, amalan poligami tidak 

memberi keadilan kepada wanita, masyarakat bukan Islam diberikan maklumat yang kurang 

tepat mengenai ajaran Islam dan faktor orang Cina menganut Islam kerana tertarik dengan 

cara hidup orang Islam. Khairul Azhar (2013) juga berpendapat bahawa kebanyakan 

golongan bukan Muslim sebenarnya masih keliru terhadap agama Islam dan bangsa Melayu. 

Doktrin Melayu itu Islam dan Islam itu Melayu masih kuat bertapak dalam pemikiran 

sebahagian besar golongan bukan Islam di negara ini. Isu seperti menukar nama dan bin, 

amalan berpakaian, cara hidup dan terputus hubungan dengan keluarga asal masih 

menghantui mereka yang bukan Islam walaupun telah dijelaskan oleh sarjana Muslim di 

negara ini. Maka, segala prejudis terhadap masyarakat Melayu ini dikaitkan dengan agama 

Islam. 

c) Tanggapan buruk terhadap imej Islam 

Masyarakat non-Muslim bukan sahaja di Malaysia malah di seluruh dunia melihat akan 

perpecahan yang berlaku dalam kalangan umat Islam. Hal ini berlaku adalah kerana negara 

Islam sendiri telah berpecah kepada kumpulan-kumpulan tertentu. Akibat daripada 

perpecahan ini, banyak masalah tidak dapat diselesaikan. Walaupun Islam sangat mengambil 

berat kepada perpaduan, tetapi masyarakat Islam terus berpecah dan menjadi lemah. 

Diantara sebab umat Islam berpecah ialah kerana lahirnya pelbagai parti politik dan 

pertubuhan dakwah dan sifat ketaksuban terhadap pemimpin. Hal ini menyebabkan, proses 

dakwah menghadapi masalah kerana sesuatu kumpulan tidak akan senang untuk menerima 

buah fikiran dari bukan kumpulannya (Aziz Jamaludin, 2011). Peristiwa sebegini akhirnya 

menyebabkan masyarakat non-Muslim menjauhkan diri dengan masyarakat Islam. 

 

Selain itu, imej bangsa Melayu di mata masyarakat bukan Islam juga kurang baik. 

Masyarakat Melayu sering disifatkan sebagai pemalas, mengamalkan rasuah, gila kuasa dan 

tidak pandai berdikari (Khairul Azhar, 2013). 

 

d) Masyarakat non-Muslim terpengaruh dengan agenda Barat 

Kita dapat lihat bagaimana pihak Barat menggunakan media bagi mengecam orang Islam 

dan negara-negara Islam dengan pelbagai istilah. Mereka menggambarkan Islam sebagai 

penghalang kepada kemajuan dan kerana itulah masyarakat Islam dilihat sebagai ortodoks, 

fundamental dan konservatif. Istilah-istilah tersebut kemudiannya menjadi lebih keras dan 

kasar sehingga menampakkan setiap tindakan yang diambil oleh orang Islam sebagai 

menakutkan. Manakala, di atas dasar perasaan takut, mereka kemudian mencipta pula 

persepsi Islamofobia dan mengaitkannya dengan keganasan, pembunuhan, rampasan kuasa 

dan lain-lain tindakan jenayah. Sehinggakan, mereka membentuk persepsi bahawa pakaian 

yang digunakan sebahagian masyarakat Islam sebagai amat menakutkan atau ditafsirkan 

mempunyai kaitan dengan penjenayah. Oleh yang demikian, ikon Islam sudah dilihat 

sebagai suatu perkara yang salah dan bertentangan dengan kebebasan manusia. Selain itu, 

menara masjid juga dilihat sebagai faktor yang mendorong kepada keganasan. Perspektif 

yang salah ini semakin berkembang dalam masyarakat Barat sehinggakan terdapat negara 

yang berusaha untuk menggubal undang-undang mereka bagi melarang apa sahaja unsur 

yang berkaitan dengan Islam (Aziz Jamaludin, 2011). 

 

Tambahan pula, terdapat penerbitan beberapa filem berunsur Islamofobia seperti filem 

‘Innocence of Muslim’ arahan Sam Becille yang secara jelas menghina Islam dan Rasulullah 

s.a.w. serta menunjukkan salah faham terhadap agama Islam itu sendiri (Azizan Baharuddin 

el at, 2014). Filem-filem lain seperti ‘Taken’ dan ‘Escape Plan: Hades’ pula 

menggambarkan imej orang Islam yang membawa watak yang jahat. Menurut Azizan 

Baharuddin el at (2014), Perkara seperti ini terjadi berikutan dengan beberapa insiden 

keganasan yang berlaku di dunia seperti peristiwa 11 September 2001 di New York sebagai 

pencetus kepada fenomena Islamofobia. Pada hari tersebut, kira-kira 2,996 nyawa telah 

terkorban. Selain itu, peristiwa pengeboman di Madrid pada 11 Mac 2004 melibatkan 

kematian 191 orang juga pengeboman di London pada 7 Julai 2005 yang meragut 52 nyawa 

oleh pengganas yang disyaki Muslim. Peristiwa-peristiwa seperti ini akhirnya menyebabkan 

umat Islam dikaitkan dengan keganasan (terrorisme). 

 

6. KESIMPULAN 

Setelah penghuraian dibuat di atas, disini pengkaji boleh menyimpulkan bahawa proses 

dakwah Islam di Malaysia mendapat pelbagai tanggapan dan pandangan daripada perspektif 

masyarakat bukan Islam terutamanya bangsa Cina dan India di Malaysia. Walaupun negara 

Malaysia diletakkan sebagai negara Islam, masih lagi banyak yang perlu diperbaiki dari 

pelbagai sudut bagi meningkatkan serta memartabatkan imej agama Islam di bumi Malaysia. 

Walaupun pada waktu ini, proses Islamisasi bukanlah dilihat sebagai suatu proses yang 

disenangi oleh masyarakat bukan Islam yang rata-ratanya dipengaruhi dengan sentimen 

negatif terhadap bangsa Melayu, namun, pengkaji percaya bahawa usaha yang jitu serta 

kebersamaan masyarakat Islam di Malaysia dalam memperbaiki imej agama Islam yang 

ditonjolkan kepada masyarakat bukan Islam di negara ini bukanlah suatu perkara yang 

mustahil. Proses dakwah semestinya perlu diteruskan dengan mencari punca-punca kepada 

masalah yang mewujudkan sentimen serta persepsi yang negatif, kemudian membaikinya 

dengan berusaha untuk memberikan kefahaman kepada masyarakat bukan Islam serta 

bersama-sama mengajak mereka dalam program-program yang melibatkan aktiviti 

kemasyarakatan bagi merapatkan jurang walaupun berlainan bangsa dan agama. Semoga 

negara Malaysia pada suatu hari akan mencapai perpaduan yang lebih erat di antara semua 

kaum di Semenanjung juga di Sabah dan Sarawak. 

